
Ma nondimeno in questa region stessa

Desolâ e quæxi sempre scilenziosa,

In questa zona pe-a so rigidessa,

Pe-i pericoli tanto spaventosa,

A natûa ne-a so mæxima orridessa

A se mostra magnifica e grandiosa;

O l'è ûn gran quaddro, dove gh'ha ô pennello

Dipinto ûn tetro caos, ma ûn quaddro bello.

Coscicchè in quelli lêughi gh'è ûn prospetto

De tâ sûblimitæ fra tanto orrô,

Ch'ô mette puïa, e ô v'impe de diletto;

Perchè ô chêu ô ve strenze pe-ô terrô

Ma insemme ve s'esalta l'intelletto

Pe-i fenomeni varii ch'ën in lô;

No ve poeî, contemplandoli, ô spavento.

Discimûlâ a voî stesso, e seî contento!

L'è tale a strana sensazion che prêuva

Yanez cö socio in mezo a-i densi e tristi

Negiassi che fûnestan Tæranêuva;

Dove d'oxelli aquatici non visti

Un sciammo immenso, che lazzù ô se trêuva,

A-ô viaggiatô fra-i rischi non previsti

Pâ ch'ô crie co-i scigöi, ch'ô nô s'accoste,

Perch'ën fra-e nebbie ascosi i schêuggi e e coste;

E in quelli banchi d'æña, dove va

A vûâ l'oæa e a frettâseghe in sciû e in zù

O merlûsso (che poi ô ven baccalâ,

E ô da un'êuio de medica virtù),

Bottin e merçe do pescôu, ch'ô stâ

Lì pe ciù meixi esposto a ùn clima ô ciù

Tristo pe guagni forse non coscì

Proporzionæ a-i malanni, che son lì.

